
Naradaproktam Shivaprasangashrutimahimavarnanam

నారదప్రోక్తం   శివప్రసఙ్గశ్రుతిమహిమావర్ణనమ్   

శివప్రసఙ్గః   శివదాయకో మే యతః శివావల్లభసన్నిధానమ్  ।
తస్మిన్ ప్రసఙ్గే  సతి సర్వథాపి నాన్యత్ర తిష్ఠత్యగజాపతిస్తు  ॥ ౧౦॥
శివప్రసఙ్గః   క్వ భవిష్యతీతి విచార్య తిష్ఠత్యపి  చన్ద్రమౌలిః  ।
అతః పరం మఙ్గలహేతురీశో  మహేశ్వరః సన్నిహితః స్వభావాత్ ॥ ౧౧॥
మహేశ్వరాభ్యాగమనే భవానీ కుమారమాదాయ గణేశమాదౌ ।
ఆయాస్యతీతి ద్రుతమేవ  నన్దీ భృఙ్గీ చ సర్వైః  స్వగణైః  సమేతః ॥ ౧౨॥
అయం ప్రసఙ్గః   శ్రుత  ఏవ నూనం కైలాససింహాసనసంస్థితేన   ।
శివేన గౌర్యాఽపి గణేశ్వరేణ స్కన్దేన  నన్దీశముఖైః   సురైశ్చ  ॥ ౧౩॥
తీర్థాని  సర్వాణ్యపి మూర్తిమన్తి శివేన సాకం గిరిశప్రసఙ్గే  ।
ఆగత్య ధన్యత్వముపేత్య తావత్యాస్యన్తి నూనం నృపసత్తమాద్యాః ॥ ౧౪॥
శివప్రసఙ్గః   స్వయమేవ పూజా మహేశ్వరస్యేతి మతిర్మమాఽపి ।
శివప్రసఙ్గేన   సమానపూజా యతః శివోత్కర్షక  ఏవ సోఽయమ్ ॥ ౧౫॥
యతః శివోత్కర్షవిశేషవార్తా  శివస్య పూజా పరముక్తిహేతుః ।
తద్వార్తయా సా న సుధా సమానా సా ముక్తిదా నేతి వినిశ్చయేన ॥ ౧౬॥
శివప్రసఙ్గః   స్వయమేవ ముక్తిం కరోతి సద్యః శ్రుత  ఏవ సాక్షాత్ ।
యతో విరూపాక్షహితప్రసఙ్గః   సంసారసఙ్గాఙ్కురపావకోఽయమ్  ॥ ౧౭॥
శివప్రసఙ్గాయ   మనోఽస్మదీయం న చోరహార్యం న తదన్యహార్యమ్ ।
శ్రుతోఽపి  భూయో భవతి ప్రవృద్ధః   హృతోఽపి సంసారహరః స్వభావాత్ ॥ ౧౮॥
శివప్రసఙ్గే  చ విముక్తిలాభః కథాసుధారాశికృతోపకారః ।
న కోఽపి తావత్ స పరం మహేశః గౌరీసమాకర్షణహేతుభూతః  ॥ ౧౯॥
శివప్రసఙ్గయుక్తానామస్మాకం   గిరిజాపతిః ।
ప్రసన్నోఽపి  విశేషేణ కిమస్మభ్యం ప్రదాస్యతి  ॥౨౦॥
మహాముక్తిర్మహామ్భోజచరణామ్బుజరేణుభిః ।

సహవాసః స తావత్ స్యాత్ తత్కథాశ్రవణాన్నృప  ॥౨౧॥
మహేశ్వరకథాసుధాం పివతి శఙ్కరః శఙ్కరీ-
కుమారగణనాయకప్రమథదేవవృన్దైః   సహ ।
ఇయం ఖలు సుధాఽపరా పరమముక్తిదానోత్సవా
తయాపి న సమానమిత్యపి మతిః ప్రవృద్ధా  భువి ॥౨౨॥
ఆనన్దేన  నిధీయతే నియమతః సా దుర్లభా  దుర్లభం
తద్భిన్నం నను సర్వథాఽపి న కృతిస్తస్యాం సుధాయాం నృప ।
సా తావత్స్వయమేవ శఙ్కరకృపారూపాపి నిత్యాపి సా
తద్భానేన సమా సమానమితరత్ జన్యం న తేనాస్త్యపి ॥౨౩॥
సా తావద్గిరిశప్రసాదజనితా   జన్మాదిదుఃఖాటవీ-
కల్పాన్తానల ఏవ సా న సులభా విశ్వేశ్వరానుగ్రహే  ।
సా తావత్ సులభా భవత్యపి సుధా తద్గోపనం  సర్వథా
కర్తవ్యం శివయోగినే పరమిదం దేయం సుధాముక్తయే ॥౨౪॥
శివకథామృతపానపానరతః సదా ధనపతేర్ధనమిచ్ఛతి  కః పుమాన్ ।
తదిదమస్య ధనం న ధరాపతే ధనదకోశగృహేఽపి న తద్ధనమ్  ॥౨౫॥
ధనాని తావద్వివిధాని లోకే వ్యథాకరాణ్యేవ తదార్జనేఽపి  ।
వ్యయేఽపి విశ్వేశకథానిధానం న దుర్లభం  శామ్భవపుఙ్గవానామ్  ॥౨౬॥
అపారపుణ్యయోగేన శ్రుతా  శివకథాసుధా ।
పాపాగ్నితప్తజిహ్వాగ్రతృషామపహరిష్యతి  ॥౨౭॥
సంసారానలసాగరానలమహాజ్వాలాకులవ్యాకులో
నిర్దగ్ధస్తృషితః    క్షుధానలకులవ్యాప్తోదరః సాదరమ్ ।
యోభక్తయా సకృదేవ వా శివకథాపీయూషరాశిం ముదా
శ్రుత్వా  తృప్తిముపైతి  తస్య న తృషా క్షుద్వా న తద్వేదనా ॥౨౮॥
ఆనన్దామృతసిన్ధురేవ   గిరిజాకాన్తప్రభావప్రథా 
పీయూషార్ణవవర్ణనం   శివకథాసారః స సారః పరమ్ ।
సంసారార్ణవమోచకోత్తమ  ఇతి జ్ఞాతస్తతస్తత్పరం  
కిం వా స్యాదితి చిన్తనేఽపి న సమస్తేనాస్తి లోకత్రయే  ॥౨౯॥
అతః శివకథాలాపైరపలాపోఽపి  సంసృతేః ।
అతః సత్సఙ్గతేరేవ  తత్కథాస్వర్ధునీ  హృది ॥ ౩౦॥

॥ ఇతి శివరహస్యాన్తర్గతే  నారదప్రోక్తం   శివప్రసఙ్గశ్రుతిమహిమానువర్ణనం     సమ్పూర్ణమ్  ॥
-॥ శ్రీశివరహస్యమ్  ।హరాఖ్యః తృతీయాంశః । ఉత్తరార్ధమ్  । అధ్యాయః ౧౦। ౧౦-
౩౦ ॥
- .. shrIshivarahasyam . harAkhyaH tRRitIyAMshaH . uttarArdham . adhyAyaH 10. 10-30

..

Notes:

Nāradaనారద narrates to Magadharājaమగధరాజ, the merits of listening to discourses

about Śiva శివ.

